
ᐃᒡᓗᕋᓛᕐᒥ ᓄᓇᓖᑦ ᕿᑎᓪᓗᐊᑦᑎᐊᖓᓂ 
ᐅᑭᐅᑯᑖᖑᓂᖅᓴᐅᕙᒃᑐᒥ ᐊᐅᔭᑭᑦᑐᒥ, ᐊᕐᓇᑯᓗᒃᑕᖃᓚᐅᖅᐳᖅ 
ᓈᓪᕚᓇᒥᒃ ᐊᑎᓕᖕᒥᒃ ᐊᓈᓇᒥᓂᒃ ᓇᔪᒐᖃᖅᖢᓂ. ᓈᓪᕚᓇ 
ᓄᓇᓕᖕᒥᓂᒃ ᑭᓱᓕᒫᑦᑎᐊᓂᒃ ᐱᐅᒃᓴᖅᑐᖅ. ᖁᕕᐊᒋᓚᐅᖅᑕᖓ 
ᐊᖅᑯᑎᑦ ᓄᓇᓯᐅᑎᖃᓗᐊᙱᒻᒪᑕ ᐃᔨᕌᕐᕕᒃᓴᑦᑎᐊᕙᐅᓪᓗᓂ, 
ᐋᒻᒪᑲᓴᐅᑎᓗᑎᒃ, ᕼᐋᑭᕐᓗᑎᒡᓗ. ᖁᕕᐊᒋᔭᖃᓚᐅᖅᑐᖅ 
ᑐᒃᑲᕆᐊᓕᒋᐊᒃᓴᖅ ᐃᓱᒫᓗᙱᓪᓗᓂ ᓄᓇᓯᐅᑎᓂᒃ 
ᑲᑉᐱᐊᓇᖅᑐᐊᓗᖕᓂᒡᓗ.

	 “ᐊᓈᓇ,” ᓈᓪᕚᓇ ᐊᓈᓇᒥᓄᑦ ᐅᖃᖅᐳᖅ, 		
	 “ᐊᔪᙱᑦᑐᕐᔪᐊᖑᓐᓂᕈᒪ, ᐅᓇᑕᖃᑦᑕᕋᔭᖅᑕᒃᑲ 
ᑲᑉᐱᐊᓇᖅᑐᑦ, ᕼᐃᓖ?”
	 “ᐄ, ᐸᓂᒃ,” ᐊᓈᓇᖓ ᑭᐅᕗᖅ, ᓈᓪᕚᓇᐅᑉ ᓄᔭᖏᓐᓂᒃ 
ᐃᓪᓚᐃᖅᖢᓂᓗ.
	 “ᐊᔪᙱᑦᑐᕐᔪᐊᖑᔪᓐᓇᖅᑐᕆᕕᖖᒐ?” ᓈᓪᕚᓇ ᐊᐱᕆᕗᖅ.
	 “ᓇᓗᔪᖓ, ᐸᓂᒃ. ᐃᒻᒪᖄ,” ᐊᓈᓇᖓ ᐅᖃᖅᐳᖅ 
ᖁᖓᖦᖢᓂ.
	 ᓈᓪᕚᓇ ᐃᓱᒪᐃᓐᓇᐅᔭᓚᐅᖅᑐᖅ ᖃᓅᓇᔭᕐᒪᖔᑦ 
ᐊᔪᙱᑦᑐᕐᔪᐊᖑᓐᓂᕈᓂ. ᓇᒧᙵᐅᓂᑕᒫᑦ ᐊᑐᖃᑦᑕᓚᐅᖅᑐᖅ 
ᖁᖅᓱᖅᑐᒥᒃ ᐅᓕᖕᒥᒃ ᓴᓇᓯᒪᔪᒥᒃ ᕿᐱᕕᓂᕐᒥᒃ ᐊᒻᒪᓗ 
ᖃᒧᑕᐅᔭᖅᑐᖅᓯᐅᑏᖕᓂᒃ ᐃᒡᒑᖕᓂᒃ ᓂᐊᖁᕐᒥᓃᑎᑦᑎᓪᓗᓂ.

	 ᐅᓪᓗᖅ ᓯᕗᓪᓕᖅᐹᕐᒥ ᐃᓕᓐᓂᐊᓕᓵᖅᖢᑎᒃ, 
ᓈᓪᕚᓇ ᐃᖃᐃᓕᓴᕐᕕᖕᒦᑎᓪᓗᒍ ᐃᓯᖅᑐᖃᖅᐳᖅ 
ᐊᖑᑎᒥᒃ ᐊᑎᖃᖅᑐᖅ ᑕᐃᕕᑎᒥᒃ ᓱᒃᑲᓕᓗᐊᕐᓂᑯᒧᑦ 
ᑕᑯᔭᒃᓴᐅᑦᑎᐊᕋᓂ. ᓄᑕᖅᑲᓄᑦ ᐊᖑᔭᐅᓇᓱᒃᑲᓗᐊᕋᒥ, 
ᑭᓯᐊᓂ ᐊᓯᓕᒫᒥᓂᒃ ᓱᒃᑲᓂᖅᓴᐅᓪᓗᓂ.
		  “ᑕᐃᕕᑎ, ᐊᔪᙱᑦᑐᕐᔪᐊᖑᔾᔪᑎᖃᖅᑐᑎᑦ!” 
ᓈᓪᕚᓇᐅᑉ ᖁᕕᐊᓱᒃᖢᓂ ᐅᖃᐅᑎᕙᐅᒃ. “ᐅᓪᓚᒍᓐᓇᖅᑐᑎᑦ 

ᓱᒃᑲᓂᖅᓴᐅᓗᑎᑦ ᖃᒧᑕᐅᔭᕐᒥᑦ!”
		 “ᓱᓕᓇᓱᒋᕕᐅᒃ?” ᑕᐃᕕᑎᐅᑉ ᐊᐱᕆᕙᐅᒃ, 

ᖁᕕᐊᓱᑦᑎᐊᖅᖢᓂ.
	    “ᖃᐅᔨᒪᑦᑎᐊᖅᑕᕋ ᓱᓕᔪᖅ!” 

ᓈᓪᕚᓇ ᐅᖃᖅᐳᖅ. “ᖃᓄᐃᑦᑐᒥᑭᐊᖅ 
ᐊᔪᙱᑦᑐᕐᔪᐊᖑᔾᔪᑎᖃᖅᐳᖓ.”

	 ᓈᓪᕚᓇ ᐊᖏᕐᕋᐅᕗᖅ ᐃᓕᓐᓂᐊᕌᓂᒃᑲᒥ ᐊᓈᓇᓂᓗ 
ᐅᓂᒃᑲᐅᑎᓪᓗᓂᐅᒃ ᑕᐃᕕᑎᒥᒃ.
	 “ᓱᒃᑲᓗᐊᕐᓂᑯᒧᑦ ᐃᖃᐃᓕᓴᕐᕕᐅᑉ ᓇᑎᖓ 
ᐆᑲᓴᒃᐸᓵᖅᖢᒍ!” ᓈᓪᕚᓇᐅᑉ ᐅᖃᐅᑎᕙᐅᒃ. 
“ᐊᓄᕆᑎᑑᓚᐅᖅᑐᖅ ᐱᖅᓯᖅᑎᓪᓗᒍ.”
	 “ᐅᐊᒃ, ᓱᒃᑲᔪᓐᓇᐅᑎᖃᖅᑰᖅᑐᖅ,” ᐊᓈᓇᖓ ᑭᐅᕗᖅ.
	 “ᑕᐃᕕᑎ ᐊᔪᙱᑦᑐᕐᔪᐊᖑᔾᔪᑎᖃᖅᐸᑦ, 
ᐊᔪᙱᑦᑐᕐᔪᐊᖑᔾᔪᑎᖃᕈᓐᓇᕆᕗᖓᖃᐃ?” ᓈᓪᕚᓇ 
ᐊᐱᕆᕗᖅ.
	 “ᖃᐅᔨᓵᓕᓂᐊᖅᑐᒃᓴᐅᕗᒍᑦ,” ᐊᓈᓇᖓᑕ ᑭᐅᕙᐅᒃ.
ᓈᓪᕚᓇ ᐃᒻᒥᓂᒃ ᑕᐅᑐᙳᐊᖅᐳᖅ ᖃᖓᑕᓪᓗᓂ, 			 

		  ᐅᕝᕙᓘᓐᓃᑦ ᐆᒪᔪᓂᒃ ᐅᖃᓪᓚᖃᑎᖃᕐᓗᓂ, 
ᐊᒡᓛᑦ ᐃᒫᓂ ᐊᓂᖅᓵᖅᑐᕈᓐᓇᕐᓗᓂ.

ᐅᓪᓗᐃᑦ 
ᓂᒡᓚᓱᖕᓂᖅᓴᐅᕙᓪᓕᐊᓕᖅᐳᑦ, 
ᑭᓯᐊᓂᓕ ᓈᓪᕚᓇ 
ᐊᓃᕋᔭᖃᑎᖃᐃᓐᓇᐅᔭᖅᐳᖅ 
ᐱᖃᓐᓇᕆᔭᒥᓂᒃ.
		  ᐅᓪᓗᐃᑦ ᐃᓚᖓᓐᓂ, 
ᓈᓪᕚᓇ ᐱᖃᓐᓇᕆᔭᖓᓗ ᒫᑕ 
ᐊᐅᓚᑲᑦᑖᓗᐊᒧᑦ ᖁᕝᕙᖃᑦᑕᓗᐊᒧᑦ 
ᑲᐃᕙᓪᓚᖕᓂᐊᖅᑰᔨᕙᓵᖅᖢᓂ. ᓈᓪᕚᓇ 
ᐱᖃᓐᓇᕆᔭᖏᓪᓗ ᐃᔨᒋᔪᐃᓐᓇᐅᕗᑦ ᒫᑕᒥᒃ, 
ᑲᒪᓪᓗᑎᒃ.
		  ᑕᕝᕙᑦᓴᐃᓐᓇᖅ, ᒫᑕ ᐊᐅᓚᑲᑦᑖᕐᕕᖕᒥᑦ 
ᖃᖓᑦᑕᖅᐳᖅ! ᐅᖓᓯᒃᑐᐊᓗᖕᒧᑦ ᑐᖦᖢᓂ 
ᓈᓪᕚᓇ ᐃᓱᒪᕗᖅ ᒫᑕ ᖃᖓᑕᔪᓐᓇᕋᓱᒋᓪᓗᓂᐅᒃ.
	“ᖃᖓᑕᔪᓐᓇᖅᑐᑎᑦ! ᖃᖓᑕᔪᓐᓇᖅᑐᑎᑦ!” ᓈᓪᕚᓇ 
ᐅᖃᖅᐳᖅ.
		  ᒫᑕ ᖁᖓᑦᑎᐊᖅᑐᒻᒪᕆᐅᕗᖅ. “ᕼᐄᓪᓚᑦᑖᖅ?” 
ᐊᐱᕆᕗᖅ.
		  “ᐃᑦᑎᐊᒻᒪᕆᒃ!” ᓈᓪᕚᓇ ᐅᖃᖅᐳᖅ. 		

	“ᐊᔪᕈᓐᓃᖅᓴᐃᓐᓇᕈᕕᑦ, ᖃᖓᑐᐃᓐᓇᖅ 
ᓄᓇᕐᔪᐊᓕᒫᖅ ᑲᐃᕙᓪᓗᒍ 

ᖃᖓᑕᔪᓐᓇᖅᓯᓛᖅᑐᑎᑦ!”

	 ᓈᓪᕚᓇ ᐊᖏᕐᕋᕋᒥ ᐊᓈᓇᓂ ᐅᖃᐅᑎᕙᐅᒃ 
ᑕᑯᖅᑲᐅᓂᕐᒥᓂᒃ ᐊᔪᙱᑦᑐᐊᓗᖕᒥᒃ ᖃᖓᑕᔪᓐᓇᖅᑐᒥᒃ 
ᐊᕐᓇᕐᒥᒃ ᐊᓃᕋᔭᒡᕕᖕᒥ.
	 “ᖃᖓᑕᖅᑲᐅᕙ?” ᐊᓈᓇᖓ ᐊᐱᕆᕗᖅ.
	 “ᐅᖓᓯᒃᑐᒻᒪᕆᐊᓗᖕᒧᑦ ᕿᒡᒋᖅᑲᐅᔪᖅ,” ᓈᓪᕚᓇ 
ᐅᖃᖅᐳᖅ. “ᑭᓯᐊᓂ ᖃᖓᑕᔪᓐᓇᖅᓯᔪᓐᓇᕋᓱᒋᔭᕋ 
ᐆᒃᑐᖃᑦᑕᐃᓐᓇᖅᐸᑦ.”
	 ᓈᓪᕚᓇ ᐱᕋᓚᓕᖅᐳᖅ ᐊᖏᕐᕋᒥᓂ, ᐃᒃᓯᕙᐅᑖᓗᖕᒥᑦ 
ᑭᐳᓂᒡᓗ ᕿᒡᒋᖃᑦᑕᖅᖢᓂ, ᒫᑕᑑᕈᓐᓇᕐᒪᖔᕐᒥᓂᒃ 
ᖃᐅᔨᓇᓱᒃᖢᓂ.
	 “ᖃᖓᑕᔪᓐᓇᕐᓂᖅ 
ᐊᔪᙱᑦᑐᕐᔪᐊᖑᔾᔪᑎᒋᖅᑰᙱᑕᑦ ᐸᓂᒃ,” 
ᐊᓈᓇᖓᑕ ᐅᖃᐅᑎᕙᐅᒃ. “ᐃᓱᒫᓗᒋᓇᒍ, 
ᐊᔪᙱᑕᕐᓂᒃ ᖃᐅᔨᓛᑐᐃᓐᓇᖅᐳᒍᑦ.

	 ᖃᐅᑎᓪᓗᒍ, ᓈᓪᕚᓇ ᐱᖃᓐᓇᕆᔭᖏᓪᓗ 
ᑎᓱᕋᐅᑎᒡᒋᖅᖢᑎᒃ ᖃᖅᑲᓕᐊᖅᐳᑦ ᐃᓕᓐᓂᐊᕐᕕᖓᑕ 
ᓴᓂᐊᓂ ᑎᓱᕋᕆᐊᖅᑐᖅᖢᑎᒃ.
	 ᓈᓪᕚᓇᐅᑉ ᐊᓂᖓ, ᔪᐊᓇᓯ, ᖃᖅᑲᐅᑉ ᖄᖓᓃᑦᑐᖅ 
ᐃᓄᒃᓱᓕᐅᖅᖢᓂ. ᖃᖅᑲᐅᑉ ᖄᖓᓂ ᐊᐳᒻᒥᒃ ᓴᓇᓯᒪᔪᓂᒃ 
ᐆᒪᔪᙳᐊᖃᖅᐳᖅ, ᐃᓄᙳᐊᖃᖅᐳᖅ, ᐊᒡᓛᑦ 
ᐃᒡᓗᑕᖃᖅᐳᖅ!
	 “ᔪᐊᓇᓯ, ᐅᑯᐊ ᓴᓇᔭᑎᑦ?” ᓈᓪᕚᓇ ᐊᐱᕆᕗᖅ.
	 “ᐄ,” ᑭᐅᕗᖅ. “ᑕᒪᕐᒥᒃ. ᐊᒡᓛᑦ ᐅᓇ ᓇᓄᙳᐊᖅ. 
ᐊᔪᕐᓇᙱᑦᑐᑯᓗᒃ!”

	 “ᑭᓱᒃᑲᓐᓂᕐᓂᒃ ᓴᓇᔪᓐᓇᖅᐱᑦ?” ᐊᐱᕆᕗᖅ.
	 “ᑭᓱᑐᐃᓐᓇᑦᑎᐊᕐᓂᒃ! ᑐᒃᑐᙳᐊᓕᐅᕈᓐᓇᖅᑐᖓ, 
ᐃᒻᒪᖄᓘᓐᓃᑦ ᒪᖓᑭᙳᐊᕐᒥᒃ. ᓴᓇᔪᓐᓇᕐᒥᔪᖓ ᐅᔭᖅᑲᓂᒃ 
ᐊᒡᓛᑦ ᓂᓚᖕᓂᒃ!”
	 “ᐊᔪᙱᑦᑐᕐᔪᐊᖑᔾᔪᑎᒋᕕᐅᒃ ᓴᓇᔪᓐᓇᕐᓃᑦ?” ᓈᓪᕚᓇ 
ᐊᐱᕆᕗᖅ. “ᐃᓱᒪᒋᔭᑐᐃᓐᓇᑦᑎᐊᕐᓂᒃ ᓴᓇᔪᓐᓇᖅᐱᑦ?”
	 “ᐄ,” ᑭᐅᕗᖅ. “ ᑭᓱᑐᐃᓐᓇᑦᑎᐊᕐᓂᒃ ᓴᓇᔪᓐᓇᖅᑐᖓ!”

	 ᓈᓪᕚᓇ ᐊᓈᓇᓂ ᐅᖃᐅᑎᕙᐅᒃ ᔪᐊᓇᓯᐅᑉ 
ᐊᔪᙱᑦᑐᕐᔪᐊᖑᔾᔪᑎᒋᔭᖓᓂᒃ.
	 “ᐸᓂᒃ, ᖃᐅᔨᒪᙱᓚᑎᑦ ᔪᐊᓇᓯᐅᑉ 
ᐊᑖᑕᖓ ᐊᔪᙱᑦᑐᕐᔪᐊᖕᒍᔾᔪᑎᖃᕐᒥᖕᒪᑦ? ᔪᐊᓇᓯ 
ᓴᓇᙳᐊᖅᑎᐅᓛᖅᑐᖅ ᐊᑖᑕᒥᑐᑦ.”
	 “ᐊᔪᙱᑦᑐᕐᔪᐊᖑᔾᔪᑎᒋᔪᓐᓇᕆᕙᕋᑦᑕᐅᖃᐃ?” ᓈᓪᕚᓇ 
ᐊᐱᕆᕗᖅ. “ᑭᓱᑐᐃᓐᓇᕐᒥᒃ ᓴᓇᓇᓱᓚᐅᖅᓯᒪᙱᑦᑐᖓ!”
	 “ᐆᒃᑐᕋᔭᕋᕕᑦ?” ᐊᓈᓇᖓ ᐅᖃᖅᐳᖅ.
	 ᓈᓪᕚᓇ ᐃᓄᒃᓱᙳᐊᓕᐅᕋᓱᒃᖢᓂ ᓯᒃᑭᑦᑕᖁᑎᒥᓄᑦ, 
ᑭᓯᐊᓂ ᐅᕐᕈᓪᓗᓂ. ᐃᒡᓗᙳᐊᓕᐅᕋᓱᒃᖢᓂ ᐋᖅᑭᒃᓱᒐᕐᒥᓄᑦ, 
ᑭᓯᐊᓂ ᐊᔪᓐᓇᖅᑐᐊᓘᕗᖅ. ᐊᓂᖅᓴᐅᒥᕗᖅ. 		

	“ᐊᔪᙱᑦᑐᕐᔪᐊᖑᔾᔪᑎᒋᙱᓐᓇᒃᑯᖃᐃ.”
			  ᐊᓈᓇᖓᑕ ᐃᕿᑦᑎᐊᖅᐸᐅᒃ. 		

	“ᖃᐅᔨᓵᓕᓂᐊᖅᑐᒃᓴᐅᕗᒍᑦ, ᐸᓂᒃ.”

	ᓈᓪᕚᓇ ᐅᔾᔨᕈᓱᐃᓐᓇᖅᐳᖅ ᐱᖃᓐᓇᕆᔭᖏᑦ 
ᐊᔪᙱᑦᑐᕐᔪᐊᖑᔪᑦ ᑕᐃᒪᙵᑦ ᐊᓃᕋᔭᓕᕌᖓᒥ.

	 ᐳᐃᔾᔪᕋᕆᐊᖅᓯᒪᑎᓪᓗᒍ ᐊᐅᔭᒃᑯᑦ, 
ᑕᑯᓚᐅᖅᐳᖅ ᐊᖑᑎᒥᒃ ᐋᑕᒥᒥᒃ 
ᐊᖅᑲᐅᒪᔅᓲᔭᒃᑲᐅᓛᖑᔪᒥᒃ ᐊᓂᖅᓵᙲᓐᓇᕐᓗᓂ!
	 ᐃᒫᓂ ᐱᙳᐊᖅᖢᑎᒃ, 
ᓈᓪᕚᓇ ᖃᐅᔨᔪᒪᓕᓚᐅᖅᑐᖅ ᑭᓇ 
ᐊᓂᖅᓵᕐᓇᓵᖑᓛᖑᔪᓐᓇᕐᒪᖔᖅ. 
ᐊᑯᓂᐅᖅᑰᔨᔪᖅ ᐃᒫᓃᖦᖢᓂ, ᑭᓯᐊᓂ 
ᐳᐃᔭᕆᐊᖃᓕᕋᒥ ᐊᓂᖅᓵᕆᐊᖃᓕᕋᒥ 
ᐳᐃᓪᓗᓂ, ᐋᑕᒥ ᐊᑯᓂᐅᓂᖅᓴᖅ ᐃᒫᓃᖦᖢᓂ.
	 ᐳᐃᑕᐃᓐᓇᕐᒪᑦ, ᓈᓪᕚᓇ ᐅᖃᖅᐳᖅ, 
“ᐊᑯᓂᐊᓗᒃ ᐊᓂᖅᓵᙱᔅᓲᔭᕈᓐᓇᖅᑐᑎᑦ! ᑖᓐᓇ 
ᑕᕝᕙ ᐊᔪᙱᑦᑐᕐᔪᐊᖑᔾᔪᑎᒋᔭᒃᓴᕆᔭᑦ!”
	 “ᕼᐄᖑᓇᓱᒋᕕᐅᒃ?” ᐋᑕᒥ ᐅᖃᖅᐳᖅ.
	 “ᖃᐅᔨᒪᑦᑎᐊᖅᑐᖓ!” ᓈᓪᕚᓇ ᐅᖃᖅᐳᖅ.
	 “ᐅᐊᑲᓪᓚᖔ!” ᐋᑕᒥ ᐅᖃᖅᐳᖅ. “ᓲᕐᓗ 
ᐃᖃᓗᐸᓘᔪᖓ!”

	 ᓈᓪᕚᓇ ᐱᖃᓐᓇᕆᔭᖏᑦ 
ᖁᕕᐊᓱᒍᑎᒋᕙᐃᑦ. ᖃᐅᔨᓯᒪᔪᐃᓐᓇᐃᑦ 
ᐊᔪᙱᑕᒥᖕᓂᒃ. ᖁᕕᐊᒋᓚᐅᖅᑕᖏᑦ 
ᐅᖃᐅᑎᔭᕆᐊᒃᓴᖅ ᐊᔪᙱᑦᑐᕐᔪᐊᖑᓂᖏᓐᓂᒃ, 
ᖁᕕᐊᒋᓪᓗᓂᒋᓪᓗ ᖁᖓᑎᑉᐸᖕᒪᒋᑦ. 
ᖁᕕᐊᓱᑦᑎᐊᖅᑰᔨᔪᑦ ᐊᔪᙱᔾᔪᑎᒋᔭᒥᖕᓂᒃ.
	 ᑭᓯᐊᓂ ᓈᓪᕚᓇ ᖃᐅᔨᔪᒪᒐᓗᐊᖅᐳᖅ 
ᖃᓄᖅ ᐊᔪᙱᑦᑐᕐᔪᐊᖑᔾᔪᑎᖃᕐᒪᖔᕐᒥᓂᒃ.

	 “ᐊᓈᓇ,” ᓈᓪᕚᓇ ᐅᖃᖅᐳᖅ 
ᐃᓕᓐᓂᐊᕌᓂᒃᖢᓂ ᐊᖏᕐᕋᕋᒥ. “ᖃᓄᐃᑦᑐᒥᒃ  
ᐊᔪᙱᑦᑐᕐᔪᐊᖑᔾᔪᑎᖃᕐᒪᖔᕐᒪ ᓇᓗᔪᖓ. 
ᖃᐅᔨᓚᐅᖅᓯᒪᓂᐊᕋᓗᐊᖅᐳᖓᖃᐃ?”
	 ᐊᓈᓇᖓᑕ ᖁᖓᑦᑎᐊᖅᐸᐅᒃ.
	 “ᖃᐅᔨᖅᑰᖅᑐᖓ ᐊᔪᙱᑦᑐᕐᔪᐊᖑᔾᔪᑎᒋᔭᕐᓂᒃ, 
ᐸᓂᒃ,” ᐅᖃᖅᐳᖅ.

    ᓈᓪᕚᓇ ᐊᓈᓇᒥᓄᑦ ᕿᕕᐊᖅᐳᖅ,  
ᖁᕕᐊᒃᑲᓗᐊᖅᖢᓂ ᓇᓗᓕᐅᖅᑲᓪᓗᓂ.  
“ᑭᓱᒥᒃ? ᒫᑕᑐᑦ ᖃᖓᑕᔪᓐᓇᖅᐳᖓ? 
ᓴᙱᔪᐊᓘᕗᖓᓘᓐᓃᑦ?”
      “ᐋᒃᑲ ᐸᓂᒃ, ᖃᐅᔨᙱᓚᑎᑦ?”  
ᐊᓈᓇᖓᑕ ᐊᐱᕆᕙᐅᒃ ᐃᕿᑦᑎᐊᖅᖢᓂᐅᒡᓗ  
ᓈᓪᕚᓇ. “ᐊᔪᙱᑦᑐᕐᔪᐊᖑᔾᔪᑎᒋᔭᑦ ᐊᓯᑎᑦ  
ᐃᒻᒥᖕᓂᒃ ᖁᕕᐊᒋᓕᖅᑎᑉᐸᒃᑲᕕᒋᑦ.”
     ᓈᓪᕚᓇ ᖁᖓᑉᐳᖅ.  
“ᐊᔪᙱᑦᑐᕐᔪᐊᖑᔾᔪᑎᑦᑎᐊᕚᓗᒃ.” ᐅᖃᖅᐳᖅ.

ᐊᕕᐊᖅ ᔮᓐᔅᑕᓐ ᒪᒃᑯᒃᑐᖅ ᐃᓄᒃ ᐅᖃᓕᒫᒐᓕᐅᖅᑎ 
ᐃᒡᓗᓕᖕᒥᐅᑕᒃᓴᔭᖅ, ᓄᓇᕗᒻᒥ. ᓯᕗᓪᓕᖅᐹᖅ 
ᐅᖃᓕᒫᒐᓕᐊᕆᓚᐅᖅᓯᒪᔭᖓ, ᑕᐃᒃᑯᐊ ᓯᓚᒃᑯᑦ ᐅᓪᓚᒃᐸᒃᑐᑦ, 
ᓴᖅᑭᑕᐅᓚᐅᖅᓯᒪᔪᖅ ᐅᐱᕐᖔᒃᑯᑦ 2017-ᖑᑎᓪᓗᒍ. 2014-ᖑᑎᓪᓗᒍ, 
ᓯᕗᓪᓕᐅᓪᓗᓂ ᓵᓚᒃᓴᓚᐅᖅᓯᒪᔪᖅ ᓄᓇᖃᖅᑳᖅᓯᒪᔪᓄᑦ Aboriginal 
Arts and Stories ᐱᓂᑭᓴᐅᑎ ᐅᓂᒃᑳᓕᐊᕆᔭᒥᓄᑦ “ᑕᕐᓂᑯᓗᒃ,” 
ᐱᔾᔪᑎᒋᓚᐅᖅᓯᒪᖕᒥᔭᖓ ᑯᐃᓐ ᑭᒡᒐᖅᑐᖅᑎᖓᓂᙶᖅᑐᖅ 
ᐅᓂᒃᑳᕐᓂᕐᒧᑦ ᐱᑖᖅ. ᐊᕕᐊᖅ ᐊᓂᒍᐃᓯᒪᔪᖅ ᓄᓇᕗᑦ ᓯᕗᓂᒃᓴᒃᑯᓐᓂ 
ᐃᓕᓐᓂᐊᕐᓂᕐᒥᒃ, ᐃᓕᓴᕆᔭᐅᔾᔪᑎᖃᖅᖢᓂᓗ ᐃᓄᓕᕆᔨᐅᓂᕐᒥᒃ 
ᑲᓇᑐᐊ ᓯᓚᑦᑐᖅᓴᕐᕕᖕᒥᑦ. ᐊᕕᐊᖅ ᐊᕐᕕᖅᑕᕐᓂᕐᒥᒃ ᖁᕕᐊᒋᔭᓕᒃ 
ᓄᓇᖃᖅᓯᒪᓪᓗᓂᓗ ᐊᔅᑐᕋᐃᓕᐊᒥ ᕕᐊᑦ ᓈᒻᒥᓗ. ᐱᓕᕆᐊᕆᕙᒃᑕᖏᑦ 
ᐅᑯᐊ ᐅᓪᓘᑉ ᐃᓗᐊᓂ ᐅᖃᓕᒫᕐᓂᖅ, ᐃᓕᓐᓂᐊᕐᓂᖅ, 
ᐱᓂᐊᖑᔭᔅᓲᔭᕐᓂᖅ. ᐅᑎᖅᑕᕋᐅᔭᖅᐸᒃᑐᖅ ᐃᖃᓗᖕᓂᑦ, ᓄᓇᕗᒻᒥ 
ᐋᑐᕚᒧᓪᓗ, ᐊᓐᑎᐅᕆᐅᒥ.

ᑎᒻ ᒫᒃ ᖃᖓᑕᔪᓐᓇᙱᑦᑐᖅ, ᐅᓪᓚᒍᓐᓇᕐᓇᓂᓗ ᓱᒃᑲᓗᓂ 
ᐅᕿᓚᐃᑦᑐᑯᓘᒐᒥ, ᐳᐃᔾᔭᕈᓐᓇᕐᓇᓂᓗ ᐃᖃᓗᒃᑐᑦ, ᑕᐃᒪᐃᒻᒪᑦ 
ᑎᑎᕋᐅᔭᖔᖅᐸᒃᐸᖏᑦ ᑕᒪᒃᑯᐊ. ᑎᒻ ᑲᓇᑕᒥ ᐃᓅᓂᑰᓪᓗᓂ 
ᑎᑎᕋᐅᔭᖅᑎᐅᔪᖅ ᓄᓇᖃᖅᖢᓂ ᕚᓐᑰᕙᒥ, ᑉᕆᑎᔅ ᑲᓚᒻᕕᐊᒥ. 
ᐊᓕᐊᓇᐃᒋᔭᖃᖅᑐᖅ ᑕᖅᓯᖅᓱᐃᓂᕐᒥᒃ ᑎᑎᕋᐅᔭᕐᓂᕐᒥᒡᓗ 
ᖃᓄᐃᓕᖓᕈᓘᔭᖅᑐᓂᒃ ᐱᔪᓐᓇᖅᓯᑐᐊᕌᖓᒥᓗ ᐃᒪᕕᖕᒥ 
ᐳᐃᔾᔪᕋᕆᐊᓲᖅ, ᓱᓕ ᐃᖃᓗᒃᑐᑦ ᐳᐃᔾᔭᕈᓐᓇᖅᑎᒋᔪᒪᕙᒃᑑᒐᓗᐊᖅ.

